
DIPONO TSE DI BULEGILENG TSA MOLETENG WA MOLELO

(163)

Morena a re, ‘‘pono eno ke ya bokamoso, mme e tla direga ka nako ya yone. Fela pele ga moo, ke tla bo ke setse ke tlile go tsaya monyadiwa wa me, kereke ya me, mme ga ba kitla ba e bona, ba e phela pono e. Tsogang borokong, batho ba me tlhe! Tsibosang botlhe lefatsheng gotlhe, ka ke tlile go boa fela jaaka Lefoko la me le setse le boletse.’’

Ke ne ka leba noga e kgolo e e shakgetseng, e e neng e ntse e le karolong ya letsogo la moja la molete wa molelo. 
Morena Jesu a re, ‘‘Etla, bona gore Mowa o o Boitshepo o raya lefatshe o reng.’’

Ke ne ka bona dinaka tsa noga e kgolo e e shakgetseng fa di tsena mo mebeleng ya batho lefatsheng. Ba le bantsi ba ne ba tsenwe ke mowa wa noga e kgolo e ka botlalo. Ga ke ntse kle lebile, ka bona sebata se segolo se ema lefelong le legolo se retoga se be se fetoga gonna monna. Batho ba ba dulang mo lefatsheng ba ne ba mo tshabela, ba bangwe ba tshabela nageng, ba bangwe magageng, ba bangwe ba tshabela diteisheneng tsa diterene le ba bangwe felong ga go tshabela dibomo ka nako ya dintwa. 
(164)

Ba ne ba batla felo lefeng kapa lefeng fela go iphitlhela matlho a sebata se. Go ne go se ope yoo rorisang Modimo kgotsa yoo buang ka Morena Jesu.
Lentswe la re go nna, ‘‘batho ba me ba kae?’’

Ke ne ka lebelela ka tlhwaelo ka lemoga gore batho ba ne ba tsamaya jaaka batho ba ba suleng. Go ne go nale mowa wa kutlobotlhoko le bohutsana o o tseneletseng mo moyeng, ebile go se ope yoo retogelang go leba mojeng kapa molemeng. Ke ne ka bona batho ba ba gogiwa ka nko ke mowa wa maatla o o sa bonagaleng ka matlho.  Nako le nako go ne go nale lentswe le le neng le bua le bone go tswa mo moyeng, mme ba bo ba obamela lentswe leo. Go ne go se ope yoo buang le motho yo mongwe. Ka boa ka bona gore palo ‘‘666’’ e ne e kwadilwe mo phatlheng le mo matsogong a motho yo mongwe le yo mongwe. Ke ne ka bona masole a pagame dipitse ba tsamisa batho, ba ba disitse jaaka e kete ke dikgomo. 

Folaga ya felo la Amerika e ne e le mo fatshe e kete e latlhilwe, e gagogile ele makgasa. Go ne go se boitumelo bope, go se setshego se se utlwalang, go sena le lethabo. Ke ne ke bona loso le bosula gotlhe koo.

Batho ba ne ba tsamaya ba salane morago  go tsena mo lebentleleng le legolo. Ba ne ba salana morago jaaka masole a a kgobegileng marapo, ba apere ka go tshwana diaparo tse di tshwanang le tsa batshwariwa. Go ne go le legora la tshipi e tshesane le dikanyeditse lebentlele leno, le badisi ba tlhomilwe fano le fale. Gotlhe koo ke neng ke leba teng, go ne go nale masole a apere diaparo tsa go ya ntweng. 

(165)

Ke ne ke lebile batho ba eketeng dithotsela ga ba bolediwa go tsena ka lebentlele, koo ba neng ba kgona go reka fela dilo tse dinnye tsa tse ba di tlhokang. Ga motho a fetsa go reka dilwana tsa gaagwe, o ne a pegwa koloing e tona e e tala ka mmala ya bosole. Koloi e e tona e, e ne e disitswe tota, fa e fetsa e ne e kgoediwa go ya felong le le ngwe. 
Fa ba fitlha felong le le lateng leo, e ne e kete ba tliliniking, ba tlhatlhobelwa malwetse a go tshelelana le makoa a go golafatsa. Ba ba mmalwa ba bone ba ne ba beelwa kwa thoko jaaka dilo tse di tlileng go latlhwa. 

Gaufinya ga moo, ba ba beetsweng kwa thoko ba sa falola ditlhatlhobo ba ne ba isiwa phaposing nngwe e sele. Phaposing eo, go ne go le ditalama tse di tobediwang tsa mefuta-futa, dilo tsa sejwalejwale tsa motlakase di tletse leboteng le lengwe phaposing eo. Ga ne ga bulega kgoro eo ka yone go tseneng badiri ba felo goo. O mongwe wa bone a simolola go bitsa batho ba ba tlisitsweng koo ka maina a bone. Kwa ntle ga go nganga kgotsa go tlhodia, ba ema mongwe le mongwe fa a utlwa leina la gaagwe le bidiwa, ba gwantela go tsena mo lebokosong le legolo. Ga ba tsene, modiri yo mongwe a tswale kgoro a goge thupanyana e e ageletsweng mo leboteng la dikonopi tsa motlakase.

Morago ga metsotswana a bule kgoro ya lebokoso, a tsee lefeelo le pane ya go olela matlakala, a feele maseledi a a mo lebokosong a a mo fatshe. Batho botlhe ba ba neng ba le phaposing ko tshimologong ba ne ba sa tlhole ba le teng, go setse ditholenyane fela!

(166)

Ka ne ka bona batho ba ba neng ba falotse tlhatlhobo ya mebele ya bone ba busediwa mo koloing e kgolo e ba tlileng ka yone koo, ba isiwa ko tereneng. Go ne go se ope yoo buang le yo mongwe, le eseng go retoga go leba mongwe wa batho ba bangwe. 
Ko moagong o mongwe go ne go le batho ba bangwe, o mongwe le yo mongwe a nale tiro e e lebileng ene. Botlhe ba ne ba ya tirong kwa ntle ga ngongorego epe. Ke ne ke lebile fa ba dira ka thata ditirong tsa bone, ere fa letsatsi le fela ele nako ya go tshaisa, ba isiwe ko moagomg o mongwe wa bodulo, o o naleng legora le le agetsweng godimo. O mongwe le o mongwe a apole go ipaakanyetsa boroko, a robale. Ka le le latelang ba tlaa bo ba tsogile go ya go dira ka thata gape. 

Ka ne ka utlwa lentswe le le ko godimo le tletse moyeng mo bosigong.

Ka bona sebata se segolo, se ntse mo setulong sa borena. Batho botlhe ba ne ba obamela sebata. Ke ne ke bona dinaka tsa semoya di gola tlhogong ya gaagwe. Di ne di tsena di bile di tswa ntlheng le mafelong otlhe mo lefatsheng. Sebata se ne sa ipha maemo a taelo a le mantsi le diphaposi di le dintsi tsa bodirelo, a feleletsa a nale maatla a magolo.

Sebata se ne se itshukunyeditse mo mafelong a le mantsi sa bo sa tsietsa batho ba le bantsi. Batho ba bahumi le ba ba tumileng le batho ba ba humanegileng le ba puso e sa ba kgathaleleng e itlhokomoloditse ditlhoko tsa bone, le bone ba ne ba tsietsegile ke sebata. Batho ba bagolo le ba ba nnye ba ne ba tlotlomatsa sebata. 

Go ne ga tlisiwa moshini o mogolo phaposing e nngwe. Sebata sa ne sa baa lotshwao lwa sone mo moshining ono, ga bo go tswa lentswe la gaagwe moo. Go ne go le moshini o mongwe o o okametseng go tshwana le wa tiragatso ya thelebishini e e bidiwang ‘big brother’ (kgaitsadi mogolo) eo mo go yone batho ba lebeletseng batsaa karolo motshegare le bosigo ntlheng tsotlhe tsa maphelo a bone go sa fitlhwa sepe.  Moshini o, o ne o bona mo malapeng le dikgwebong tsa batho. 

(167)

Moshini wa mofuta o, o ne o le mongwe fela, mme o le mo taolong ya sebata. Karolo ya moshini ono, e e neng e tsene malapeng a batho, e ne e sa bonale ka matlho a nama, fela go le jalo o ne o kgona ebile o fitlhisa sebateng, sengwe le sengwe se se neng se direga malapeng a batho. Ka ne ka bona sebata se retoga ka setulo sa gaagwe sa bogosi a leba ntlheng ya me. Mo phatlheng ya gaagwe go ne go bonala dinomoro 666.

Ga kentse ke lebile, ka bona monna mongwe kantorong e sele a shakgetse, a sa itumelela sebata. A gatelela gore o batla go bua le sebata. O ne a bua a goeleditse lentswe la gaagwe. Sebata sa tlhagelela go ene ka maitseo a magolo se re, ‘‘etla, e re ke go thuse go fedisa matshwenyego le mathata otlhe a gago.’’

Sebata sa tsenya monna yo mo phaposing nngwe e kgolo, a mo supetsa gore a robale mo godimo ga lebati la bojelo moo. Phaposi eo le lebati la bojelo di ne di nkgopotsa bookelo phaposing ya mo go amogelwang ba ba gobetseng le ba ba lwalang thata ga ba goroga. Monna yo o ne a fiwa molemo wa go robatsa batho pele ga karo, a kgoromeletswa mo tlase ga moshini o mongwe o mogolo. Sebata sa baa megala e mesesane ya motlakase mo tlhogong ya monna yo, pele se retoga se tshuma moshini. Mo godimo mo moshining o go ne go kwetswe mafoko a a reng, ‘‘moshini o o phimolang ditlhaloganyo yo ke wa ga sebata, 666.’’ 

Ga monna yo a tsoga a sena go pagologa lebati la bojelo, matlho a gaagwe a ne a lebega a le lolea e kete gaa bone sepe, le motsamao wa gaagwe o nkgopotsa wa sethotsela se nkileng ka se bona ditshwantshong. 

(168)

Ka ne ka bona a nale felo mo godimo ga tlhogo mo go senang sepe, ka itse gore tlhaloganyo ya gaagwe e fetotswe ka karo gore  e kgone go laolwa ke sebata.

Sebata sa re go ene, ‘‘jaanong rraetsho, a ga o ikutlwe o le botoka? A ga ke a go raya le go go solofetsa gore ke tla fedisa mathata a gago a otlhe? Ke go file tlhaloganyo e ntshwa. Jaanong o ka se tlhole o nna le matshwenyego kgotsa wa nna le mathata.

Monna yo a tlhoka puo, o ne a didimetse.

‘‘O tlile go obamela taelo e feng kapa efeng ya me,’’ga bua sebata jalo, a ntse a tsaa sengwe se sennye a se tlhomela mo hempeng ya monna yo. A bua gape le monna yo, mme ene a mo araba kwa ntle ga go tsamaisa dipounama. O ne a tsamaya jaaka monna yo suleng a ntse a phela. 

‘‘O tlile go ntirela kwa ntle ga go tenega kgotsa go fela pelo, le gone ga o kitla o lela kgotsa o hutsafala. O tlile go ntirela go fitlha o swa. Ke nale ba ba bantsi ba go tshwana le wena, ba ke ba laolang. Ba bangwe ba dira go bua maaka, ba bangwe ba a bolaya, bangwe ba a utswa, bangwe ba dira dintwa, bangwe ba dira bana, bangwe ba dira ka meshini, ba bangwe ba dire dilo tse dingwe tse di farologaneng. Ee tota, ke laola dilo tsotlhe.’’ A bua a ntsha setshego sa bosula.

Monna yo o ne a newa makwalo gore a saene leina la gaagwe. A dira jalo, e le fa a neela dilo tsa gaagwe tsotlhe ka pelo tshweu gore e nne tsa ga sebata.

(169)

Mo ponong ya me ka bona monna yo a tswa kantorong ya sebata, a tsena mo koloing a kgweetsa go ya gae. Ga a fitlha kwa lapeng a atamela mosadi wa gaagwe, mosadi a leka go mo atla, fela a seke a bontshe kgatlhego kgotsa maikaelelo ape go amogela seo. O ne a sena maikutlo ape go leba mosading wa gaagwe kgotsa go leba motho yo mongwe. Sebata se ne se dirile gore a seka a tlhola a kgona go nna le maikutlo ape.

Mosadi a tenega a goeletsa le go omanya monna wa gaagwe, fela ga se mo thuse sepe. Morago a itlhoboga a re, ‘‘go siame, ke tla leletsa sebata. O tla itse gore ke direng ga gole jaana.’’ Morago ga go bua nakwana mogaleng, a tswa lapeng a kgweetsa go ya go yone kantoro e monna wa gaagwe a neng a sena go tswa go yone.

Sebata sa mo amogela ka matsogo a mabedi a re go ene, ‘‘ikimolole mathata a gago otlhe go nna. Ke netefatsa gore ke tla kgona go go thusa ka one.’’ 

A tsewa ke monna yo montle thata ka letsogo, a mo lebisa go ya lebating la bojelo le monna wa gaagwe a neng a robetse go lone moragonyana kwa. Morago ga karo ya go tshwana le ya monna, le ene a nna lekgoba le le tlhokang maikutlo la sebata. 

Ka utlwa sebata se mo botsa se re, ‘‘o ikutlwa jang?’’ A se bue sepe go fitlha sebata se tlhometse sengwe se se nnye mo hempeng ya gaagwe. Morago ga moo ya ba gone a arabang a dumela gore sebata ke ene mong le morena, a simolola go mo rorisa le go mo tlotlomatsa. 

(170)

‘‘Wena o tlile go nna o ntsalela,’’ ga bua sebata. ‘‘Otlile go nna le bana ba ba bopegileng sentle thata, ba tlile go ntlotlomatsa ba rorisa leina la me, ba ntirela.’’ 
Mosadi yo a araba ka lentswe la go tshwana le la roboto a re, ‘‘ee mong wa me, ke tla go obamela ka seo.’’

Ke ne ka bona mosadi yo gape. O ne a le mo moagong o mongwe o sele. Go ne go tletse basadi ba ba baimana koo. Basadi ba ba ne ba robetse e kete ga bana botshelo malaong a bone ba nnetse go bua ka mantswe a a senang bophelo ba rorisa sebata. Botlhe ba ne ba nale 666 mo diphatlheng tsa bone. 

Ga bana ba bone ba sena go tsalwa, ba ne ba tseiwa go ya moagong o mongwe ko ba neng ba ya go godisiwa ke baoki ba ditlhaloganyo tse di fetotsweng. Baoki ba le bone ba ne ba nale 666 mo diphatlheng tsa bone.

Sebata sa ne sa gola ka maatla go fitlha taolo ya gaagwe e fitlhelela lefatshe ka bophara. Bana le bone ba ne ba gola, e re ga ba fitlha dingwageng tse di rileng, le bone ba tsenngwe moshining wa go senya ditlhaloganyo tsa bone. Ba ne ba rapela sebata le setshwano sa gaagwe. Fela moshini ono o ne o sena maatla a go fetola ditlhaloganyo tsa bana ba Modimo. 

Ke ne ka utlwa lentswe la Morena le re, ‘‘bao ba ba obamelang sebata le setshwano sa gaagwe ba tlile go swa. Ba le bantsi ba tlile go tsietsega ba tswe tseleng, fela bana ba me ke tlile go ba falodisa diatleng tsa sebata. 

(171)

Dilo tse di tlile go direga ka motlha wa bofelo. Lo se letleng go amogela letshwao la sebata. Sokologang jaanong go sa ntse go nale nako. 

‘‘Sebata se tlile go ipitsa monna wa kagiso, le gone o tlile go kgona go dira kagiso magareng ga merafe e le mentsi ka nako ya tlhaka-tlhakano e e tseneletseng. O tlile go kgona go rekisetsa lefatshe dilo tse dintsi tsa theko e e kwa tlase, mme le gone a netefaletsa botlhe gore se ba naleng sone se lekane go ka reka se ba se batlang. O tlile go dira kgolagano le merafe ya mafatshe a le mantsi, le banna ba ba tumileng lefatsheng ba batho ba ba tshepileng ba tlile go mo sala morago ba ithaya bare tsotlhe di apere tshiamo. 

‘‘Pele tsotlhe tse di direga ke tlile go tsosa masole a badumedi ba ba tla emelang nnete le go nna ba itshekile go amogelega sefatlhegong sa modimo. Sesole se se maatla se Joele a neng a bua ka sone se tla utlwa lentswe la me go tswa tlhabong go fitlha phirimong ya letsatsi. 

‘‘Ka nako ya bosigo le yone ba tla kgona go utlwa lentswe la me, ba bo ba nkarabe. Ba tla bo ba direla nna, ba kgona le go taboga jaaka banna ba ba tiileng ba ntwa. Ba tlile go ntirela ditiro tse dimakatsang mo go maswe, ka ke tla bo ke nale bone.’’

Tsotlhe tse ke ne ka di senolelwa ke Morena Jesu Keresete, mo ponong e e bulegileng.  Ke mafoko a a tswileng ganong la gaagwe, mme a bua ka motlha wa bofelo.

(172)
Morena Jesu le nna re ne ra boela gae, mme nna ka nnela go ipotsolotsa ka dilo tsotlhe tse o neng a di mpontshitse le tse a di mpoleletseng. Ke thulametse ke ntse ke rapelela tshokologo ya batho botlhe lefatsheng.
